
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՓԵՏՐՎԱՐԻ  28-Ի N 162-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ    



	       1. Ֆինանսների նախարարություն
	13.07.2021

	
		01/11-1/11133-2021

	ՀՀ ֆինանսների նախարարությունն ուսումնասիրել է «Հայաստանի Հանրապետության կառավարության 2019 թվականի փետրվարի  28-ի N 162-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշման նախագիծը և հայտնում է, որ դիտողություններ և առաջարկություններ չունի:

	

	 2. Էկոնոմիկայի նախարարություն

	23.07.2021

	
	01/10509-2021

	Ի պատասխան Ձեր կողմից ներկայացրած գրության՝ «Հայաստանի Հանրապետության կառավարության 2019 թվականի փետրվարի  28-ի N 162-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ հայտնում ենք, որ ՀՀ էկոնոմիկայի նախարարությունը նախարարությունն առարկություններ և դիտողություններ չունի։

	 

	      3. Արդարադատության  նախարարություն
	20.08.2021

	
		27.2/25505-2021

	[bookmark: P846]   1.«Հայաստանի Հանրապետության կառավարության 2019 թվականի փետրվարի 28-ի N 162-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի /այսուհետ՝ Նախագիծ/ նախաբանում հղում է տրված միայն «Նորմատիվ իրավական ակտերի մասին» ՀՀ օրենքի 33-րդ և 34-րդ հոդվածներին, ինչը մեր կարծիքով, բավարար չէ նախագծով առաջարկվող փոփոխությունների և լրացումների անհրաժեշտությունը հիմնավորելու համար: Նախագծի հիմնավորման համաձայն՝ ներկայացված նախագծի ընդունումը պայմանավորված է Եվրասիական տնտեսական հանձնաժողովի խորհրդի 2020 թվականի դեկտեմբերի 23–ի թիվ 128 որոշմամբ՝ Եվրասիական տնտեսական հանձնաժողովի խորհրդի 2016 թվականի նոյեմբերի 3–ի թիվ 78 որոշման մեջ կատարված  փոփոխություններով: Այս կապակցությամբ նախագծի նախաբանում անհրաժեշտ է նշել իրավական հիմքը՝ հստակ սահմանելով այն իրավական ակտի հոդվածը, մասը կամ կետը, որով նախատեսվում է ընդունել ներկայացված իրավական ակտը: Հիշյալ դիտողությունը բխում է ՀՀ Սահմանադրության 6-րդ հոդվածի պահանջներից, որոնց համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին: Նույն կարգավորումն է նախատեսված նաև «Նորմատիվ իրավական ակտերի մասին» Հայաստանի Հանրապետության օրենքի 13-րդ հոդվածի    1-ին մասով, որը սահմանում է.«Ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր»: Հետևաբար, նախագծի նախաբանում համապատասխան օրենքի նորմի բացակայությունը հնարավորություն չի տալիս գնահատել նման որոշման ընդունման լիազորության առկայությունը:


	1. Ընդունվել է: 
Նախագծի նախաբանում կատարված է համապատասխան փոփոխություն:

	2.Նախագծով նախատեսվում է փոփոխություններ և լրացումներ կատարել Հայաստանի Հանրապետության կառավարության 2019 թվականի փետրվարի 28-ի N 162-Ն որոշման թիվ 1 հավելվածում /այսուհետ՝ Հավելված 1/, մասնավորապես՝  նախատեսվում է Հավելված 1-ը լրացնել նոր 4.1. կետով, ըստ որի՝ Հայաստանի Հանրապետությունում 2021 թվականի հուլիսի 1-ից դեղերը գրանցվում են ԵԱՏՄ դեղերի գրանցման և փորձաքննության կանոնների համաձայն: Վերոնշյալի հիմնավորումն ազգային օրենսդրության ներդաշնակեցումն է Եվրասիական տնտեսական միության շրջանակներում հաստատված ընթացակարգերին: Այս կապակցությամբ անհրաժեշտ է նկատի ունենալ, որ ներկայացված նախագծով առաջարկվող  կարգավորումների  և վերջինիս հիմնավորման դրույթների միջև առկա են մի շարք անհամապատասխանություններ: Այսպես՝
     1) նախագծով լրացվող 4.1. կետի դրույթները վերաբերում են միայն դեղերի գրանցմանը, մինչդեռ հիմնավորման համաձայն՝ գրանցման նպատակով հայտերի ընդունումն ու փորձաքննությունը ևս պետք է իրականացվեն Եվրասիական տնտեսական հանձնաժողովի խորհրդի 2016 թվականի նոյեմբերի 3-ի «Բժշկական կիրառման դեղամիջոցների գրանցման եւ փորձաքննության կանոնների մասին» թիվ 78 որոշմամբ հաստատված կանոնների համաձայն:  
    Հարկ է նշել նաև, որ ազգային օրենսդրության ներդաշնակեցումը Եվրասիական տնտեսական միության շրջանակներում հաստատված ընթացակարգերին  խնդրահարույց է նաև այն տեսանկյունից, որ ազգային օրենսդրությունը  Եվրասիական տնտեսական միության շրջանակներում հաստատված ընթացակարգերին ներդաշնակեցնելու արդյունքում ստացվում է, որ Հայաստանի Հանրապետության կառավարության 2019 թվականի փետրվարի 28-ի N 162-Ն որոշման /այսուհետ՝ N 162-Ն որոշում/ մի շարք դրույթներ նախատեսվում են Եվրասիական տնտեսական միության շրջանակներում հաստատված ընթացակարգերով: Այսպես՝ հիմնավորման համաձայն դեղերի գրանցման նպատակով հայտերի ընդունումն ու փորձաքննությունը պետք է իրականացվեն Եվրասիական տնտեսական հանձնաժողովի խորհրդի 2016 թվականի նոյեմբերի 3-ի «Բժշկական կիրառման դեղամիջոցների գրանցման և  փորձաքննության կանոնների մասին» թիվ 78 որոշմամբ հաստատված կանոնների համաձայն, մինչդեռ N 162-Ն որոշման մեջ առկա են դրույթներ փորձաքննության, ինչպես նաև հետգրանցումային փոփոխությունների համար փորձաքննության իրականացման հետ կապված իրավահարաբերությունների մասին, որոնց վերաբերյալ նախագծով փոփոխություններ նախատեսված չեն: Այսպիսով՝ անհամապատասխանություն  է առաջանում նախագծի հիմնավորման դրույթների և նախագծով առաջարկվող  կարգավորումների միջև, քանի որ վերոնշյալ կարգավորման արդյունքում միևնույն իրավահարաբերության համար գործելու են 2 տարբեր իրավական ակտերով սահմանված կանոններ: 
      2) Հիմնավորման դրույթների համաձայն՝ Եվրասիական տնտեսական հանձնաժողովի խորհրդի 2020 թվականի դեկտեմբերի 23-ի թիվ 128 որոշմամբ դեղերի գրանցման ազգային ընթացակարգերը դադարում են գործել: Այս առումով անհրաժեշտ է հստակ վկայակոչել Եվրասիական տնտեսական հանձնաժողովի խորհրդի 2020 թվականի դեկտեմբերի 23-ի թիվ 128 որոշման այն կետը, ըստ որի՝ դադարում են գործել ազգային ընթացակարգերը, քանի որ Եվրասիական տնտեսական հանձնաժողովի խորհրդի 2020 թվականի դեկտեմբերի 23-ի թիվ 128 որոշման դրույթներում տվյալ ընթացակարգերի դադարման վերաբերյալ դրույթներ նախատեսված չեն: Բացի այդ, եթե ըստ նախագծի հիմնավորման՝ ազգային ընթացակարգերը դադարում են գործել, ապա N 162-Ն որոշումն ուժը կորցրած պետք է ճանաչել, հետևապես վերջինիս մեջ փոփոխություններ և լրացումներ կատարելու անհրաժեշտությունը նույնպես բացակայում է:
     3) Հարկ է նշել նաև, որ անհամապատասխանություն է առաջանում «Դեղերի մասին» ՀՀ օրենքի 2-րդ և 16-րդ հոդվածների միջև, որոնք խնդրահարույց են հատկապես ՀՀ Սահմանադրությանը համապատասխանության տեսանկյունից: Այսպես՝ «Դեղերի մասին» ՀՀ օրենքի 16-րդ հոդվածի համաձայն՝ Դեղի գրանցումը, գրանցումը մերժելը, կասեցնելը և ուժը կորցրած ճանաչելը փորձագիտական եզրակացության հիման վրա իրականացնում է Լիազոր մարմինը` Հայաստանի Հանրապետության կառավարության սահմանած կարգով: «Դեղերի մասին» ՀՀ օրենքի 2-րդ հոդվածի համաձայն՝ Դեղերի, դեղանյութերի, դեղաբուսական հումքի և հետազոտվող դեղագործական արտադրանքի շրջանառությունը կարգավորվում է սույն օրենքով, այլ օրենքներով և իրավական այլ ակտերով: Եթե Հայաստանի Հանրապետության վավերացրած միջազգային պայմանագրերով սահմանված են այլ նորմեր, քան նախատեսված է սույն օրենքով, ապա կիրառվում են միջազգային պայմանագրերի նորմերը: Վերոնշյալ դրույթների վերլուծությունից ստացվում է, որ «Դեղերի մասին» ՀՀ օրենքի համաձայն  ՀՀ կառավարության կողմից ընդունված N 162-Ն որոշման համապատասխան դրույթների նկատմամբ կիրառվելու են  միջազգային պայմանագրի դրույթները, այսինքն՝ Եվրասիական տնտեսական հանձնաժողովի խորհրդի 2016 թվականի նոյեմբերի 3-ի «Բժշկական կիրառման դեղամիջոցների գրանցման և  փորձաքննության կանոնների մասին» թիվ 78 որոշմամբ հաստատված կանոնները: Թեև «Դեղերի մասին» ՀՀ օրենքի 2-րդ հոդվածի համաձայն՝ եթե Հայաստանի Հանրապետության վավերացրած միջազգային պայմանագրերով սահմանված են այլ նորմեր, քան նախատեսված է սույն օրենքով, ապա կիրառվում են միջազգային պայմանագրերի նորմերը, այնուամենայնիվ, առանց օրենքով ամրագրված համապատասխան լիազորող նորմի առկայության ՀՀ կառավարության կողմից N 162-Ն որոշման մեջ փոփոխություններ և լրացումներ կատարելը չի համապատասխանում ՀՀ Սահմանադրության 6-րդ հոդվածի 2-րդ մասի պահանջին, համաձայն որի՝  Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին: Այսինքն՝ անհրաժեշտ է «Դեղերի մասին» ՀՀ օրենքում ևս կատարել համապատասխան փոփոխություններ՝ նախատեսելով այնպիսի լիազորող նորմեր, որոնք համապատասխանեն ՀՀ Սահմանադրությանը: 
   4) Հիմնավորման մեկ այլ կետով որպես նախագծի ընդունման նպատակ նշված է դեղերի գրանցման, վերագրանցման և հետգրանցումային փոփոխությունների ներկայացման գործող ընթացակարգերի ներդաշնակեցումը ԵԱՏՄ կարգավորումների հետ: Այս առնչությամբ անհրաժեշտ է նկատի ունենալ, որ հիմնավորման տարբեր կետերով նախագծի ընդունման նպատակը տարբեր գործընթացների կարգավորումն ու ներդաշնակեցումն է և միասնական մոտեցում չկա, ինչով պայմանավորված թյուրըմբռնում և անհամապատասխանություն է առաջանում, քանի որ նախագծով կատարվող փոփոխությունները և լրացումները հիմնականում վերաբերում են դեղերի գրանցման կարգին, մինչդեռ հիմնավորմամբ անդրադարձ է կատարվում գրանցման նպատակով հայտերի ընդունմանը, դեղերի գրանցմանը, վերագրանցմանը և հետգրանցումային փոփոխություններին, փորձաքննությանը և այլն:  Հարկ է նկատի ունենալ նաև, որ N 162-Ն որոշմամբ առկա են դեղի պետական գրանցման, վերագրանցման, հավաստագրի ժամկետի երկարաձգումը մերժելու, գրանցումը կասեցնելու, ուժը կորցրած ճանաչելու, այդ նպատակներով իրականացվող փորձաքննությունների, հետգրանցումային փոփոխությունների ներկայացման և փորձաքննության, մասնագիտական դիտարկման և այլ երկրների իրավասու մարմինների դիտարկման հաշվետվությունների ճանաչման կարգերին, ինչպես նաև անհրաժեշտ փաստաթղթերի ցանկին, գրանցված դեղի նոր գրանցում չպահանջող փոփոխությունների ցանկին վերաբերող դրույթներ: Այս կապակցությամբ պարզ չէ, թե ինչ կարգով է իրականացվելու վերոնշյալ դրույթներով նախատեսվող գործընթացները:
    Ելնելով վերոգրյալից նախագծի հիմնավորումն անհրաժեշտ է լրամշակել և խմբագրել՝ հաշվի առնելով վերոնշյալ նկատառումները և ներկայացնել «Նորմատիվ իրավական ակտերի մասին» Հայաստանի Հանրապետության օրենքի 6-րդ հոդվածի 5-րդ մասի պահանջներին համապատասխան հիմնավորում, որը հնարավորություն կտա լիարժեք կերպով գնահատելու նախագծով առաջարկվող կարգավորումները: Հարկ է նշել, որ նախագծի հիմնավորման միջոցով նախագիծը մշակող պետական մարմինը պարզաբանում է իրավական ակտի ընդունման նպատակը, կարգավորման անհրաժեշտությունը, կարգավորման համար ընտրված եղանակի նպատակահարմարությունը, պարզաբանում է նախագծով առաջարկվող կարգավորումների բնույթն ու նպատակը, իրավական ակտի ընդունմամբ ակնկալվող արդյունքները, որոնք ներկայացված հիմնավորմամբ բավարար չափով հստակ չեն ձևակերպված, ինչպես նաև առկա են անհամապատասխանություններ:  Այդ առումով նախագծի ընդունման հիմնավորումը չի համապատասխանում «Նորմատիվ իրավական ակտերի մասին» Հայաստանի Հանրապետության օրենքի 6-րդ հոդվածի 5-րդ մասի պահանջներին: 

	

























1) Ընդունվել է: 
Նախագծում կատարված է համապատասխան փոփոխություն:


























































2) Ընդունվել է:
 Նախագծի հիմնավորման մեջ կատարված է համապատասխան փոփոխություն:

























3) Ընդունվել է: 
«Դեղերի մասին» ՀՀ օրենքում նախատեսվում է փոփոխություններ և լրացումներ:










































































4) Ընդունվել է: 
Նախագծի հիմնավորման մեջ կատարված է համապատասխան փոփոխություն:


	3. Նախագծով  նախատեսվում է Հավելված 1-ը լրացնել նոր 4.1. կետով: Այս կապակցությամբ անհրաժեշտ է նշել այն իրավական ակտի կրճատ անվանումը, որով սահմանվել են դեղերի գրանցման և փորձաքննության կանոնները: Խոսքը վերաբերում է Եվրասիական տնտեսական հանձնաժողովի խորհրդի 2016 թվականի նոյեմբերի 3-ի թիվ 78 որոշմանը՝ նկատի ունենալով «Նորմատիվ իրավական ակտերի մասին» օրենքի 17-րդ հոդվածի պահանջները, համաձայն որոնց իրավական ակտի հղումներ կատարելիս պետք է նշել իրավական ակտի կրճատ անվանումը:
	 3. Ընդունվել է: 
Նախագծում կատարված է համապատասխան փոփոխություն:


	   4.Նախագծի 1-ին կետում «փոփոխությունները՝» բառն անհրաժեշտ է փոխարինել «փոփոխությունները և լրացումները՝» բառերով՝ նկատի ունենալով «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջները, համաձայն որոնց՝ նորմատիվ իրավական ակտի վերնագիրը պետք է համապատասխանի նորմատիվ իրավական ակտի բովանդակությանը:

	4. Ընդունվել է: 
Նախագծում կատարված է համապատասխան փոփոխություն:


	   5. Նախագծի 1-ին կետի 2-րդ ենթակետով նոր խմբագրությամբ շարադրվող 4-րդ կետում /այսուհետ՝ Նախագծի 4-րդ կետ/ «հուլիսի մեկը» բառերն անհրաժեշտ է փոխարինել «հուլիսի 1-ը» բառերով՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 5-րդ մասի պահանջները, համաձայն որոնց՝ նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով:

	5. Ընդունվել է: 
Նախագծում կատարված է համապատասխան փոփոխություն:


	6. Նախագծի 4-րդ կետում անհրաժեշտ է հստակ նշել, թե խոսքն ինչ գրանցման պահանջների մասին է:

	6. Ընդունվել է: 
Նախագծում կատարված է համապատասխան փոփոխություն:

	   7. Նախագծի 4-րդ կետի դրույթների համաձայն՝ գրանցված դեղի յուրաքանչյուր հաջորդ դեղաձևի, համային տարատեսակի, դեղաչափի, արտադրատարածքի, թողարկման ձևի գրանցման հայտ ներկայացնելուց առաջ նույնպես անհրաժեշտ է դոսյեն համապատասխանեցնել ԵԱՏՄ գրանցման պահանջներին: Այս կապակցությամբ անհրաժեշտ է սահմանել այն ժամկետը, որի ընթացքում դոսյեն պետք  է համապատասխանեցվի ԵԱՏՄ գրանցման պահանջներին:

	7. Չի ընդունվել:
4-րդ կետում ժամկետը նշված է՝ մինչև 2025 թվականի դեկտեմբերի 31-ը:

	8. Նախագծի 4-րդ կետում նշված «համային տարատեսակ» հասկացության վերաբերյալ անհրաժեշտ է նկատի ունենալ, որ վերջինս սահմանված չէ «Դեղերի մասին» ՀՀ օրենքով և Եվրասիական տնտեսական հանձնաժողովի խորհրդի 2016 թվականի նոյեմբերի 3-ի թիվ 78 որոշմամբ: Այս կապակցությամբ անհրաժեշտ է նկատի ունենալ «Նորմատիվ իրավական ակտերի մասին» օրենքի 15-րդ հոդվածի պահանջները, համաձայն որոնց՝ նորմատիվ իրավական ակտում կիրառվում են նորմատիվ իրավական ակտերով սահմանված կամ հանրածանոթ հասկացություններ կամ տերմիններ: Եթե  իրավական ակտում օգտագործվում են նոր կամ բազմիմաստ կամ այնպիսի հասկացություններ կամ տերմիններ, որոնք առանց պարզաբանման միանշանակ չեն ընկալվում, կամ այլ ակտով տրված է այդ հասկացությունների կամ տերմինների այլ սահմանում, ապա տվյալ ակտով տրվում են այդ ակտի էությունից բխող դրանց սահմանումները: Սահմանումները պետք է լինեն այնպիսին, որ ապահովեն դրանց միատեսակ ու միանշանակ ընկալումն ու կիրառումը:

	8.Չի ընդունվել:
 «Համային տարատեսակը» արդեն կիրառվել է ՀՀ կառավարության 2019 թվականի փետրվարի 28-ի N 166-Ն որոշման մեջ և վերաբերում է բոլոր այն դեղերին, որոնք ունեն միայն համերով տարբերվող  թողարկման ձև, օրինակ՝ բանանի համով օշարակ և ելակի համով օշարակ:

	9. Նախագծի 1-ին կետի 3-րդ ենթակետում «41» թիվն անհրաժեշտ է փոխարինել «4.1.» թվով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի պահանջները, համաձայն որոնց նորմատիվ  իրավական ակտի բաժինների, գլուխների, հոդվածների, մասերի, կետերի, ենթակետերի կամ պարբերությունների միջև համապատասխանաբար նոր բաժին, գլուխ, հոդված, մաս, կետ, ենթակետ կամ պարբերություն կարող է լրացվել միայն լրացուցիչ համարով:

	9. Ընդունվել է: 
Նախագծում կատարված է համապատասխան փոփոխություն:

	      3. Արդարադատության  նախարարություն

		N /27.2/40391-2021

	     1. «Հայաստանի Հանրապետության կառավարության 2019 թվականի փետրվարի 28-ի N 162-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման լրամշակված նախագծի /այսուհետ՝ Նախագիծ/ նախաբանում հղում է կատարվում նաև Եվրասիական տնտեսական հանձնաժողովի խորհրդի 2016 թվականի նոյեմբերի 3–ի թիվ 78 որոշմանը: Այս առումով նախագծի նախաբանից առաջարկում ենք հանել վերոնշյալ որոշմանը կատարված հղումը: 
    2. Նախագծի 1-ին կետի 2-րդ ենթակետով նոր խմբագրությամբ շարադրվող 4-րդ կետի համաձայն՝ գրանցված դեղի յուրաքանչյուր հաջորդ դեղաձևի, համային տարարտեսակի, դեղաչափի, արտադրատարածքի, թողարկման ձևի գրանցման հայտ ներկայացնելուց առաջ նույնպես անհրաժեշտ է դոսյեն համապատասխանեցնել ԵԱՏՄ գրանցման պահանջներին: Այս կապակցությամբ անհրաժեշտ է հստակ նշել, թե խոսքն ինչ գրանցման պահանջների մասին է, ինչպես նաև սահմանել այն ժամկետը, որի ընթացքում դոսյեն պետք  է համապատասխանեցվի ԵԱՏՄ գրանցման պահանջներին:
   3. Նախագծի 1-ին կետի ենթակետերի համարակալումն անհրաժեշտ է խմբագրել՝ նկատի ունենալով, որ նախագծում առկա է երկու 2-րդ ենթակետ և պահպանված չէ համարակալման հաջորդականությունը: Հիշյալ դիտողությունը բխում է «Նորմատիվ իրավական ակտերի մասին» ՀՀ օրենքի 14-րդ հոդվածի պահանջներից, համաձայն որոնց՝ ենթաօրենսդրական  իրավական ակտերում դրույթները շարադրվում են հերթական համար ունեցող կետերի տեսքով: 
    4. Նախագծի վերնագրում և 1-ին կետում «լրացումներ» բառն անհրաժեշտ է փոխարինել «լրացում» բառով՝ նկատի ունենալով, որ նախագծով նախատեսվում է միայն մեկ լրացում:   

	1. Ընդունվել է: 
Նախագծում կատարված է համապատասխան փոփոխություն:












2. Ընդունվել է: 
Նախագծի 1-ին կետի 2-րդ ենթակետի 4-րդ կետից  հանվել է խնդրահարույց դրույթը: 














3. Ընդունվել է: 
Նախագծում կատարված է համապատասխան փոփոխություն:












4. Ընդունվել է: 

